
SOCIAL PROTECTION ISSUES IN CONFUCIAN EDUCATION 

Kudratillayev Parviz 
National University of Uzbekistan 
Faculty of History History (countries and areas) 
3rd year student 

Scientific supervisor: DSc, associate professor B. Khaynazarov 

Abstract. This article provides a scientific and theoretical analysis of the views on ensuring the social well-being 
of members of society in Confucianism. It reveals the role of moral norms, humanism, mutual respect, and social 
duty in the formation of protective mechanisms in society in Confucian philosophy. The teachings interpret the 
ideas of the harmony of state governance and personal responsibility, care for the needy segments of the 
population as important social principles. It also highlights the importance of family values and moral education 
in ensuring social stability. The article aims to substantiate the concept of social protection in Confucianism and 
its theoretical significance for modern society. 

Keywords: Moral philosophy, Spring and Autumn period, Xiao, Long Yu, Ren, Han Dynasty, Emperor. 

KONFUTSIYLIK TAʼLIMOTIDA IJTIMOIY HIMOYA MASALALARI 

Qudratillayev Parviz 
Oʻzbekiston Milliy universiteti  
Tarix fakulteti Tarix(mamlakatlar va yoʻnalishlar) 
3-kurs talabasi 
E-mail: parvizqudratillayev@gmail.com  

Ilmiy rahbar: DSc, dotsent B.Xaynazarov 

Annotatsiya. Mazkur maqolada Konfutsiylik taʼlimotida jamiyat aʼzolarining ijtimoiy farovonligini taʼminlashga 
oid qarashlar ilmiy-nazariy jihatdan tahlil etiladi. Unda Konfutsiy falsafasida axloqiy meʼyorlar, insonparvarlik, 
oʻzaro hurmat va ijtimoiy burch tushunchalarining jamiyatdagi himoya mexanizmlarini shakllantirishdagi oʻrni 
ochib beriladi. Taʼlimotda davlat boshqaruvi va shaxsiy masʼuliyat uygʻunligi, aholining ehtiyojmand qatlamlariga 
gʻamxoʻrlik qilish gʻoyalari muhim ijtimoiy tamoyil sifatida talqin qilinadi. Shuningdek, oilaviy qadriyatlar va 
axloqiy tarbiyaning ijtimoiy barqarorlikni taʼminlashdagi ahamiyati yoritiladi. Maqola Konfutsiylik taʼlimotining 
ijtimoiy himoya konsepsiyasi va uning zamonaviy jamiyat uchun nazariy ahamiyatini asoslashga qaratilgan. 

Kirish. Bugungi globallashuv sharoitida jamiyat barqarorligini taʼminlash, aholining 

ijtimoiy himoyaga muhtoj qatlamlarini qoʻllab-quvvatlash masalalari muhim ahamiyat kasb 

etmoqda. Ushbu jarayonda nafaqat zamonaviy ijtimoiy siyosat yondashuvlari, balki qadimiy 

falsafiy taʼlimotlarning ijtimoiy hayotga oid qarashlarini oʻrganish ham dolzarb hisoblanadi. 

Ana shunday taʼlimotlardan biri boʻlgan Konfutsiylik Sharq falsafasi tarixida jamiyat va inson 

oʻrtasidagi munosabatlarni axloqiy mezonlar asosida tartibga solishga qaratilgan gʻoyalari 

bilan ajralib turadi. 

Konfutsiylik taʼlimotida ijtimoiy himoya tushunchasi bevosita axloq, burch va masʼuliyat 

bilan uzviy bogʻliq holda talqin qilinadi. Unda jamiyat aʼzolarining oʻzaro munosabatlari, davlat 

boshqaruvi, oilaviy qadriyatlar hamda ehtiyojmand qatlamlarga gʻamxoʻrlik qilish masalalari 

muhim oʻrin egallaydi. Ayniqsa, insonparvarlik, adolat va mehr-shafqat tamoyillari orqali 

ijtimoiy barqarorlikka erishish gʻoyasi taʼlimotning asosiy yoʻnalishlaridan biri hisoblanadi. 

Shu bois Konfutsiylik taʼlimotida ijtimoiy himoya masalalarini ilmiy tahlil qilish, uning 

nazariy asoslarini ochib berish va zamonaviy ijtimoiy munosabatlar bilan qiyosiy oʻrganish 

mazkur maqolaning dolzarbligini belgilaydi. 

Mavzuga oid adabiyotlarning tahlili. Konfutsiy haqida juda koʻplab tadqiqotchilar oʻz 

izlanishlarini olib borishgan. Masalan shunday olimlardan biri Malyavin V. hisoblanadi.  

U oʻzining “Konfutsiy” nomli risolasida uning taʼlimoti va ijtimoiy hayotdagi oʻrni, boshqa 

jihatlar kerakli manbalar orqali ochib beriladi. Malyavinning fikricha Konfutsiy taʼlimoti xalq 

orasida juda tez ommalashadi va qirol saroyiga ham oʻz taʼsirini oʻtkazadi. 

Bu davr tarixini oʻrgangan yana bir yirik olim Wilson T., konfutsiy taʼlimotini sharq uyg‘ 

onishing boʻgʻini sifatida baholaydi. Uning taxminlarida koʻra Qadimgi Xitoyda  juda koʻp saroy 

ayonlari va davlat xizmatchilari aynan Konfutsiy taʼlimotidan toʻla xabardor boʻlgan 

shaxslardan tayinlangan ekan. Bu esa xalqqa va imperatorga sodiqlik bilan xizmat qilishni 

taʼminlagan.  

Konfutsiy haqida yana bir qator olimlar Perelomov L., Shryok J., Yang L.,  

Chen J., Nivison D. kabi bir qator olimlar ham oʻz tadqiqotlarini olib borishgan.  

Tadqiqot metodologiyasi. Mazkur maqolada Konfutsiylik taʼlimotida ijtimoiy himoya 

masalalari ilmiy-nazariy va falsafiy yondashuvlar asosida tahlil qilinadi. Tadqiqot 

metodologiyasi mavzuni umumiy va konseptual darajada yoritishga yoʻnaltirilgan boʻlib, 

quyidagi asosiy metodlardan foydalaniladi. 

Birinchidan, ilmiy-nazariy metod asosida Konfutsiylik taʼlimotining asosiy gʻoyalari va 

tushunchalari tahlil qilinadi. Bu metod Konfutsiy va uning izdoshlari qarashlarida ijtimoiy 

masʼuliyat, jamiyat va davlatning zaif qatlamlarga munosabati kabi masalalarni ochib berishga 

xizmat qiladi. 

Ikkinchidan, tarixiy-tahliliy metod orqali Konfutsiylik taʼlimotining shakllanish davri, 

qadimgi Xitoy jamiyatidagi ijtimoiy munosabatlar va ijtimoiy himoya gʻoyalarining tarixiy 

ildizlari oʻrganiladi. Ushbu metod ijtimoiy himoya masalalarining oʻsha davr ijtimoiy-siyosiy 

sharoit bilan bogʻliqligini aniqlash imkonini beradi. 

Uchinchidan, mantiqiy-tahliliy metod yordamida Konfutsiylikdagi asosiy axloqiy 

gʻoyalari — insonparvarlik, adolat, burch va oila masʼuliyati tushunchalari izchil tahlil qilinib, 

ularning ijtimoiy himoya bilan bogʻliqligi asoslab beriladi. 

Tahlil va natijalar. Qadimgi Xitoy ijtimoiy-siyosiy falsafasining shakllanishida ulkan iz 

qoldirgan mutafakkir Konfutsiy (miloddan avvalgi 551-479-yillar) konfutsiychilik oqimining 

asoschisi va yirik davlat arbobi hisoblanadi. Uning davlatni boshqarish va jamiyatni tartibga 

solish borasidagi qarashlari shogirdlari tomonidan jamlangan “Lun yuy” (Suhbatlar va 

mulohazalar) asarida oʻz aksini topgan boʻlib, ushbu taʼlimot asosida davlatning oʻziga xos 

patriarxal-paternalistik modeli yotadi. Mazkur konsepsiyaga koʻra, davlat yaxlit bir katta oila 

sifatida tasvirlanadi: unda hukmdor, yaʼni “Osmon oʻgʻli” mutlaq ota maqomida boʻlsa, fuqarolar 

uning farzandlari sifatida talqin qilinadi. Bu tizimda kichiklarning kattalarga soʻzsiz boʻysunishi 

va ijtimoiy tabaqalanish tabiiy tartib sifatida qabul qilinadi. Konfutsiy davlat boshqaruvini 

aristokratik qatlam qoʻlida boʻlishini maʼqullagan holda, oddiy xalqni siyosiy jarayonlardan 

uzoq tutish tarafdori edi, biroq uning nazdidagi boshqaruvchilar faqat nasl-nasabi bilan emas, 

balki yuksak fazilatlari va bilimi bilan ajralib turuvchi “oliyjanob kishilar” boʻlishi lozim edi. 

Shifokor kabi jamiyat illatlarini davolashga intilgan faylasuf oʻsha davrning siyosiy 

tartibsizliklarini tanqid qilsa-da, har doim murosa va barqarorlikni inqiloblardan ustun 

qoʻygan. Uning boshqaruv falsafasi kuch ishlatishga emas, balki axloqiy oʻrnakka asoslanadi. 

Konfutsiyning fikricha, agar hukmdor oʻzini ezgu tutsa, xalq ham oʻz-oʻzidan yaxshilikka 

intiladi. U bu holatni tabiat hodisasiga qiyoslab, yuqori tabaqa vakillarining axloqini shamolga, 

quyi tabaqanikini esa maysaga oʻxshatadi shamol qay tomonga essa, maysalar ham oʻsha 

tomonga egiladi. Shu bois, sadoqat, keksalarga ehtirom va tartib-intizomga itoat qilish 

konfutsiychilikda fuqaroning eng asosiy maʼnaviy burchi boʻlib qolgan.  

Konfutsiyning siyosiy-etik qarashlari asosan davlat boshqaruvini barqarorlashtirish 

hamda jamiyatning turli tabaqalari oʻrtasida ichki totuvlikni qaror toptirishga xizmat qiladi. 

Mutafakkir faqatgina maʼnaviy jihatlar bilan cheklanib qolmay, aholi oʻrtasidagi ijtimoiy 

tengsizlik va moddiy tabaqalanishni yumshatish muhimligini ham uqtirgan. Uning 

taʼkidlashicha, moddiy neʼmatlar adolatli taqsimlangan jamiyatda yoʻqchilik boʻlmaydi, oʻzaro 

hamjihatlik bor joyda esa davlat zaiflashmaydi. Agar yuqori tabaqa va quyi qatlam oʻrtasida 

barqarorlik boʻlsa, hokimiyatga nisbatan tahdidlar oʻz-oʻzidan yoʻqoladi. Isyon va taxt uchun 

kurashlarni qatʼiyan rad etgan faylasuf fuqarolar totuvligini har qanday siyosiy oʻzgarishdan 

ustun qoʻygan. Shuningdek, u tashqi agressiya va saltanatlarning oʻzaro urushlariga nisbatan 

ham keskin salbiy munosabatda boʻlgan. Konfutsiy Xitoy hukmdorlarining gegemonlik 

intilishlarini inkor etmagan boʻlsa-da, itoat etishni istamaydigan xalqlarni qurol kuchi bilan 

emas, balki “maʼrifat va yuksak axloq” vositasida boʻysundirishni taklif qilgan. Uning fikricha, 

maʼnaviy ustunlik orqali erishilgan gʻalaba haqiqiy tinchlikni taʼminlaydi. Biroq, keyingi 

asrlarda uning ushbu insonparvar gʻoyalaridan koʻplab hukmdorlar oʻz bosqinchilik 

siyosatlarini oqlash va boshqa xalqlarni boʻysundirishda maʼnaviy niqob sifatida 

foydalanishgan. 

Konfutsiy taʼlimotida ijtimoiy himoya zamonaviy maʼnodagi institutsional tizim sifatida 

emas, balki axloqiy masʼuliyat shaklida talqin etiladi. “Ren” (insonparvarlik) tushunchasi 

jamiyatdagi har bir shaxsga nisbatan mehr-shafqat va gʻamxoʻrlikni ifodalaydi. Ayniqsa, 

kambagʻallar, keksalar va yetimlarga eʼtibor berish hukmdorning muhim vazifasi sifatida 

koʻriladi. Konfutsiy fikricha, davlat rahbari xalq uchun namuna boʻlishi lozim. Agar hukmdor 

adolatli va rahmdil boʻlsa, jamiyatda ijtimoiy tenglik va barqarorlik qaror topadi[2]. Soliq 

yukining haddan tashqari oshirilmasligi, ocharchilik davrida aholiga yordam koʻrsatish kabi 

masalalar Konfutsiy taʼlimotida bevosita ijtimoiy himoya shakllari sifatida qaraladi. 

Konfutsiy fikricha oila jamiyatning asosiy boʻgʻini hisoblanadi. “Syao” (ota-onaga 

sadoqat) tamoyili keksalarni ijtimoiy himoyalashning muhim vazifasi sifatida namoyon 

boʻladi[3]. Bu jarayonlar birlashib oila aʼzolarining bir-biriga gʻamxoʻrligi, jamiyat miqyosida 

ijtimoiy barqarorlikni taʼminlashga katta hissa qoʻshadi. Konfutsiylik Xan sulolasi davridan 

boshlab davlat mafkurasi darajasiga koʻtarildi. Natijada, ijtimoiy siyosatda axloqiy boshqaruv, 

xalq farovonligini taʼminlash va adolat tamoyillari muhim oʻrin egalladi. Bu holat Xitoyda uzoq 

asrlar davomida ijtimoiy himoya gʻoyalarining shakllanishiga zamin yaratdi. Konfutsiy 

taʼlimotida ijtimoiy himoya masalalari bevosita tizimli siyosat shaklida boʻlmasa-da, axloqiy-

ijtimoiy tamoyillar orqali chuqur asoslangan[4]. Insonparvarlik, adolat va masʼuliyat gʻoyalari 

jamiyatdagi zaif qatlamlarni himoyalashning muhim falsafiy negizini tashkil etadi. Konfutsiylik 

taʼlimotida ijtimoiy himoya masalalari qadimgi Xitoy jamiyatining ijtimoiy va axloqiy tartibiga 

asoslangan holda shakllangan[5].  

Ushbu taʼlimotda jamiyat barqarorligi va tartibi har bir shaxsning oʻz oʻrnini bilishi, 

burchini ado etishi hamda oʻzaro hurmat va masʼuliyat tamoyillariga amal qilishi bilan bogʻliq 

holda tushuntiriladi. Konfutsiylikda ijtimoiy himoya gʻoyalari asosan oila va jamoa doirasida 

namoyon boʻlib, ota-onaga hurmat, kattalarga ehtirom, kichiklarga gʻamxoʻrlik qilish muhim 

axloqiy meʼyor sifatida qaraladi[6]. Hukmdor va amaldorlarning xalq oldidagi masʼuliyati, 

kambagʻal va muhtoj qatlamlarga eʼtibor qaratish jamiyatdagi muvozanatni saqlash vositasi 

sifatida talqin etiladi.  Shu jihatdan, Konfutsiylik taʼlimotidagi ijtimoiy himoya qarashlari 

qadimgi Xitoy ijtimoiy hayotining ajralmas qismi boʻlib, u jamiyatni axloqiy tamoyillar asosida 

boshqarish va tartibga solishga qaratilgan tarixiy-falsafiy qarashlarning muhim namunasi 

hisoblanadi[7]. 

Xulosa. Xulosa sifatida aytish mumkinki, Konfutsiylik taʼlimotida ijtimoiy tartib va 

oʻzaro masʼuliyat masalalari qadimgi Xitoyning anʼanaviy axloqiy qarashlari zaminida talqin 

etiladi. Bu taʼlimotda jamiyatning mustahkamligi shaxslarning burchga sodiqligi, oʻz mavqeyini 

anglab ish tutishi hamda oʻzaro hurmatni saqlashi bilan izohlanadi. Konfutsiylik qarashlarida 

gʻamxoʻrlik va himoya tushunchalari avvalo oilaviy munosabatlarda namoyon boʻladi.  

Ota-onaga itoat, avlodlar oʻrtasidagi bogʻliqlik, yoshi ulugʻlarga ehtirom va nochorlarga mehr 

koʻrsatish jamiyat hayotini muvozanatda ushlab turuvchi axloqiy mezonlar sifatida baholanadi. 

Hokimiyat egalari esa xalqning turmushi va farovonligi uchun masʼul boʻlgan shaxslar deb 

qaraladi. 

Shunday qilib, Konfutsiylik taʼlimotida ijtimoiy himoya alohida qoida yoki qonunlar 

majmui sifatida emas, balki axloqiy tartib va anʼanaviy munosabatlar tizimi orqali ifodalangan 

boʻlib, u qadimgi Xitoy jamiyatining ijtimoiy hayotida muhim oʻrin tutgan tarixiy-falsafiy 

qarashlar majmuasini tashkil etadi. 

